
一、自我探索 

一、1《論語‧述而》 

子曰：「仁遠乎哉？我欲仁，斯仁至矣。」 

 

一、2《孟子．告子上》 

孟子曰：「仁，人心也；義，人路也。舍其路而弗由，放其心而不知求，哀

哉！人有雞犬放，則知求之；有放心，而不知求。學問之道無他，求其放心而已

矣。」 

 

一、3《孟子．告子上》 

孟子曰：「魚，我所欲也；熊掌，亦我所欲也，二者不可得兼，舍魚而取熊

掌者也。生，亦我所欲也；義，亦我所欲也，二者不可得兼，舍生而取義者也。

生亦我所欲，所欲有甚於生者，故不為苟得也；死亦我所惡，所惡有甚於死者，

故患有所不辟也。如使人之所欲莫甚於生，則凡可以得生者，何不用也？使人之

所惡莫甚於死者，則凡可以辟患者，何不為也？由是則生而有不用也，由是則可

以辟患而有不為也。是故所欲有甚於生者，所惡有甚於死者，非獨賢者有是心也，

人皆有之，賢者能勿喪耳。一簞食，一豆羹，得之則生，弗得則死。嘑爾而與之，

行道之人弗受；蹴爾而與之，乞人不屑也。萬鍾則不辨禮義而受之。萬鍾於我何

加焉？為宮室之美、妻妾之奉、所識窮乏者得我與？鄉為身死而不受，今為宮室

之美為之；鄉為身死而不受，今為妻妾之奉為之；鄉為身死而不受，今為所識窮

乏者得我而為之，是亦不可以已乎？此之謂失其本心。」 

 

一、4《莊子．逍遙遊》 

北冥有魚，其名為鯤。鯤之大，不知其幾千里也。化而為鳥，其名為鵬。鵬

之背，不知其幾千里也；怒而飛，其翼若垂天之雲。是鳥也，海運則將徙於南冥。

南冥者，天池也。齊諧者，志怪者也。諧之言曰：「鵬之徙於南冥也，水擊三千

里，摶扶搖而上者九萬里，去以六月息者也。」野馬也，塵埃也，生物之以息相

吹也。天之蒼蒼，其正色邪？其遠而無所至極邪？其視下也亦若是，則已矣。且

夫水之積也不厚，則負大舟也無力。覆杯水於坳堂之上，則芥為之舟，置杯焉則

膠，水淺而舟大也。風之積也不厚，則其負大翼也無力。故九萬里則風斯在下矣，

而後乃今培風；背負青天而莫之夭閼者，而後乃今將圖南。蜩與學鳩笑之曰：「我

決起而飛，槍榆、枋，時則不至而控於地而已矣，奚以之九萬里而南為？」適莽

蒼者三湌而反，腹猶果然；適百里者宿舂糧；適千里者三月聚糧。之二蟲又何知！

小知不及大知，小年不及大年。奚以知其然也？朝菌不知晦朔，蟪蛄不知春秋，

此小年也。楚之南有冥靈者，以五百歲為春，五百歲為秋；上古有大椿者，以八

千歲為春，八千歲為秋。而彭祖乃今以久特聞，眾人匹之，不亦悲乎！  

一、5《論語．為政》 

子曰：「吾十有五而志于學，三十而立，四十而不惑，五十而知天命，六十

而耳順，七十而從心所欲，不踰矩。」 

子曰：「君子不器。」 

 

一、6《論語．里仁》 

子曰：「富與貴是人之所欲也，不以其道得之，不處也；貧與賤是人之所惡

也，不以其道得之，不去也。君子去仁，惡乎成名？君子無終食之間違仁，造次

必於是，顛沛必於是。」 

子曰：「不患無位，患所以立；不患莫己知，求為可知也。」 

 

一、7《論語．雍也》 

子曰：「知之者不如好之者，好之者不如樂之者。」 

 

一、8《論語‧先進》  

子路、曾皙、冉有、公西華侍坐。子曰：「以吾一日長乎爾，毋吾以也！居

則曰：『不吾知也！』如或知爾，則何以哉？」 

子路率爾而對曰：「千乘之國，攝乎大國之間，加之以師旅，因之以饑饉。

由也為之，比及三年，可使有勇，且知方也。」夫子哂之。 

「求，爾何如？」對曰：「方六、七十，如五、六十。求也為之，比及三年，

可使足民；如其禮樂，以俟君子。」 

「赤，爾何如？」對曰：「非曰能之，願學焉。宗廟之事，如會同，端章甫，

願為小相焉。」 

「點，爾何如？」鼓瑟希，鏗爾，舍瑟而作。對曰：「異乎三子者之撰！」

子曰：「何傷乎？亦各言其志也。」曰：「莫春者，春服既成；冠者五、六人，童

子六、七人，浴乎沂，風乎舞雩，詠而歸。」夫子喟然嘆曰：「吾與點也。」 

三子者出，曾皙後。曾皙曰：「夫三子者之言何如？」子曰：「亦各言其志也

已矣！」曰：「夫子何哂由也？」曰：「為國以禮，其言不讓.，是故哂之。」「唯

求則非邦也與？」「安見方六、七十，如五、六十，而非邦也者？」「唯赤則非邦

也與？」「宗廟會同，非諸侯而何？赤也為之小，孰能為之大？」 

 

一、9《孟子‧公孫丑上》 

孟子去齊，充虞路問曰：「夫子若有不豫色然。前日虞聞諸夫子曰：『君子不

怨天，不尤人。』」 

曰：「彼一時，此一時也。五百年必有王者興，其間必有名世者。由周而來，

七百有餘歲矣，以其數，則過矣；以其時考之，則可矣。夫天未欲平治天下也；

如欲平治天下，當今之世，舍我其誰也？吾何為不豫哉？」 

北宮黝之養勇也，不膚撓，不目逃，思以一豪挫於人，若撻之於市朝。不受

於褐寬博，亦不受於萬乘之君。視刺萬乘之君，若刺褐夫。無嚴諸侯。惡聲至，

必反之。孟施舍之所養勇也，曰：『視不勝猶勝也。量敵而後進，慮勝而後會，

是畏三軍者也。舍豈能為必勝哉？能無懼而已矣。』孟施舍似曾子，北宮黝似子

夏。夫二子之勇，未知其孰賢，然而孟施舍守約也。昔者曾子謂子襄曰：『子好

勇乎？吾嘗聞大勇於夫子矣：自反而不縮，雖褐寬博，吾不惴焉；自反而縮，雖

千萬人吾往矣。』孟施舍之守氣，又不如曾子之守約也。 

 

一、10《周易‧乾‧象傳》 

天行健，君子以自強不息。 


